ՀԻՄՆԱՎՈՐՈՒՄ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2002 ԹՎԱԿԱՆԻ ՀՈՒՆԻՍԻ 29-Ի N 867 ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

	1․ Ընթացիկ իրավիճակը և իրավական ակտի ընդունման անհրաժեշտությունը
Հայաստանի Հանրապետության կառավարության 2002 թվականի հունիսի 29-ի N 867 որոշման մեջ փոփոխություններ և լրացում կատարելու մասին Կառավարության որոշման նախագծի ընդունումը պայմանավորված է էլեկտրոնային փաստաթղթաշրջանառությանն անցնելու և բուժաշխատողների ռեգիստրի գործարկմամբ։ Բուժաշխատողների ռեգիստրը գործարկվել է 2024 թվականի հունվարի 1-ից, որտեղ գրանցվելու հնարավորությւոն ունեն ավագ, միջին բուժաշխատողները, կլինիկական օրդինատորները կլինիկական ռեզիդենտները։ Բացի այդ, ներկայումս ընթացող լիցենզավորման գործընթացի թվայնացմամբ պայմանավորված, անհրաժեշտություն է առաջացել վերանայել գործող որոշումը՝ այդ գործընթացին համահունչ։ 
Գործող օրենսդրության համաձայն՝ լիցենզավորված անձը լիցենզավորված գործունեությունն սկսելուց առնվազն հինգ աշխատանքային օր առաջ լիազոր մարմին է ներկայացնում համապատասխան որակավորում ունեցող անձի մասնագիտական կրթության փաստը հավաստող վկայականը և վերջին հինգ տարվա ընթացքում վերապատրաստման վկայականը:
Հաշվի առնելով այն հանգամանքը, որ բուժաշխատողների ռեգիստրում առկա տվյալները ձևավորվում են ինքնաշխատ եղանակով՝ այլ պետական մարմինների բազաներին ինտեգրված լինելու արդյունքում, ինչպես նաև բուժաշխատողի կողմից մուտքագրման եղանակով, դա հնարավորություն է տալիս ամբողջական տեղեկատվություն ունենալ բուժաշխատողի վերաբերյալ և լիցենզավորված անձից դրանց վերաբերյալ փաստաթղթերը չպահանջել։  
Բացի այդ, անհրաժեշտություն է առաջացել վերանայել գործող որոշման մեջ առկա վերջին հինգ տարվա ընթացքում վերապատրաստման վկայականը ձևակերպումը, քանի որ հավաստագրման ինստիտուտի ներդրման արդյունքում բուժաշխատողը մասնագիտական գործունեություն իրականացնելու համար պետք է ունենա առաջին անգամ մասնագիտական գործունեության կամ ՇՄԶ հավաստագիր, որը աշխատանքի թույլտվության իրավունք է հանդիսանում։ 
2․ Առաջարկվող կագավորումների բնույթը
Նախագծով առաջարկվում է լիցենզավորված անձի կողմից կադրային հագեցվածության ներկայացման դեպքում համապատասխան որակավորում ունեցող անձի կրթության վերաբերյալ փաստաթղթերի և վերջին հինգ տարվա ընթացքում վերապատրաստման վկայականի ներկայացման փոխարեն  լիցենզավորման հարթակի միջոցով մուտքագրել միայն անձի անունը, ազգանունը, հանրային ծառայությունների համարանիշը կամ հանրային ծառայությունների համարանիշ չստանալու վերաբերյալ տեղեկանքի համարը, որի՝ Հայաստանի Հանրապետության օրենսդրության համապատասխանությունը կստուգվի բուժաշխատողների ռեգիստրի միջոցով։ Այսինքն, նշված փաստաթղթերը համակարգում կցելու անհրաժեշտություն չի լինի, դրանք ավտոմատ կստացվեն և կստուգվեն բուժաշխատողների ռեգիստրով և  դրանց օրենսդրության համապատասխանության վերաբերյալ լիցենզավորման հարթակի միջոցով լիցենզավորված անձին հաղորդագրություն կուղարկվի։
Բացի այդ, նախագծով առաջարկվում է գործող որոշման կարգավորումները համապատասխանեցնել հավաստագրման գործընթացին՝ հաշվի առնելով այն հանգամանքը, որ բուժաշխատողները ներկայումս ոչ թե վերջին հինգ տարվա ընթացքում վերապատրաստում են անցնում և ներկայացնում վերջինիս վերաբերյալ  վկայական, այլ ներկայացնում են ՇՄԶ հավաստագիր կամ առաջին անգամ մասնագիտական գործունեություն իրականացնելու հավաստագիր։ 

3. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է Առողջապահության նախարարության և ՀՀ ԱՆ «Ակադեմիկոս Ս.Ավդալբեկյանի անվան առողջապահության ազգային ինստիտուտ» ՓԲԸ-ի աշխատակիցների կողմից:

	4. Ակնկալվող արդյունքը
Նախագծի ընդունումը խթան կհանդիսանա բուժաշխատողների կողմից բուժաշխատողների ռեգիստրում պարտադիր գրանցվելու համար, ինչն էլ իր հերթին կնպաստի լիցենզավորման գործընթացն առավել արագ կազմակերպելու համար։ Ավելին, լիցենզավորված անձի կողմից ներկայացված կադրային հագեցվածության փոփոխության դեպքում լիազոր մարմինը բուժաշխատողների ռեգիստրի միջոցով անմիջապես տեղեկանալու հնարավորություն կստանա։ Բացի այդ, որոշման գործող դրույթները կհամապատասխանեցվեն Բնակչության բժշկական օգնության և սպասարկման մասին օրենքով սահմանված ՇՄԶ հավաստագրման կարգավորումներին։
5. Նախագծի ընդունման կապակցությամբ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին
Նախագծի ընդունման կապակցությամբ պետական կամ տեղական ինքնակառավարման մարմնի բյուջեում ծախuերի և եկամուտների ավելացում կամ նվազեցում չի նախատեսվում:
6. Կապը ռազմավարական փաստաթղթերի հետ.
	Նախագիծը կապված է ՀՀ Կառավարության 2021 թվականի նոյեմբերի 18-ի ՀՀ Կառավարության 2021-2026 թվականների գործունեության միջոցառումների ծրագիրը հաստատելու մասին թիվ 1902-Լ որոշման 1-ին հավելվածի 23․5-րդ կետի հետ։ 2024 թվականի հունվարի 1-ից բուժաշխատողների հավաստագրման գործընթացն իրականացվում է էլեկտրոնային եղանակով՝ բուժաշխատողների ռեգիստրի միջոցով։ Այս համակարգը հնարավորություն է տալիս բուժաշխատողին ունենալ իր անձնական էջը և մասնագիտական գործունեության վերաբերյալ տվյալները մուտքագրել և թարմացնել։ Քանի որ առողջապահության ոլորտի թվայնացման աշխատանքները շարունակական են և Կառավարության ծրագրով նախատեսված է ունենալ բուժաշխատողների գործող ռեգիստր, սույն նախագիծը ևս ուղղված է բուժաշխատողներ ռեգիստրի զարգացմանը և կայացմանը, ինչպես նաև այլ հարթակներին ինտեգրմանը։ Արդյունքում  ակնկալվում է ունենալ մշտապես թարմացվող բուժաշխատողների ռեգիստր, էլեկտրոնային առողջապահության համակարգին ինտեգրված բուժաշխատողների զբաղվածության և պահանջարկի, ռեզերվային ռեսուրսների էլեկտրոնային կառավարման հնարավորություն։
	Բացի այդ, նախագիծը կապված է նաև ՀՀ կառավարության 2023 թվականի փետրվարի 9-ի Հայաստանի Հանրապետության առողջապահության համակարգի 2023-2026 թվականների զարգացման ռազմավարությունը և դրանից բխող միջոցառումների ցանկը հաստատելու մասին թիվ 174-Լ որոշման 2-րդ հավելվածով հաստատված 2․5․2․ Առողջապահության մարդկային ներուժի որակյալ համակարգի ձևավորում և կառավարում բաժնի 2-րդ կետի հետ։ Սույն կետով ևս նախատեսվում է բուժաշխատողների ռեգիստրի գործարկում և պետական մարմինների կողմից վարվող տվյալների բազաներին ինտեգրում, որը ենթադրում է ռեգիստրի մշտապես թարմացում և կատարելագործում և սույն նախագիծը այդ գործընթացի մի մաս է հանդիսանում։

